
ОИЛА МУСТАҲКАМЛИГИНИ ТАЪМИНЛАНИШИДА «ПСИХОЛОГИК» ИЛМИЙ-АМАЛИЙ МАРКАЗИ ФАОЛИЯТИ
Ўзбекистон Республикаси Президенти Ислом Каримов таъбири билан айтганда: «Келажак ҳақида қайғуриш, соғлом, баркамол наслни тарбиялаб етиштиришга интилиш бизнинг хусусиятимиздир» [1.].

Президентимизнинг «Юксак маънавият – енгилмас куч» номли китобида миллий ғоя ва маънавий ҳаётнинг инсон ва жамият ҳаётидаги ўрни, айниқса ёшларни ғоявий таҳдидларга қарши мафкуравий иммунитетга эга бўлган,  юксак маънавиятли шахс қилиб камол топтириш – ҳозирги давр учун нақадар долзарб аҳамиятга эга эканлиги асослаб берилган.

Ушбу асарда Юртбошимиз таъкидлаб кўрсатдики: «Ҳозирги вақтда кўз ўнгимизда дунёнинг геополитик, иқтисодий-ижтимоий, ахборот-коммуникация манзарасида чуқур ўзгаришлар рўй бераётган, турли мафкуралар тортишуви кескин тус олаётган бир вазиятда, барчамизга аёнки, фикрга қарши фикр, ғояга қарши ғоя, жаҳолатга қарши маьрифат билан курашиш ҳар қачонгидан кўра муҳим аҳамият касб этмоқда» [2.119.].
Оиланинг жамият ва инсон ҳаётида мавқеи, баркамол авлод тарбиясида функционал мақоми ғоят серқирра ва мураккаб жараёндир. Шу боис маалакатимиз раҳбари оила институтига, шахс тарбияси, жамият барқарорлиги ва тараққиётнинг муҳим кафолати сифатида қараб,  уни ҳар томонлама қўллаб-қувватлашга доимий ғамҳўрлик қилиб келмоқда. Фикримизга  мисол сифатида Андижон вилояти «Оила» илмий-амалий Маркази фаолиятини олишимиз мумкин. 1998 йилдан бошлаб фаолият кўрсатаётган ушбу марказ Вазирлар Маҳкамасининг 1998 йил 2 февралдаги 54-сонли қарорига асосан Республика «Оила» илмий-амалий маркази ташкил қилинди. Андижон Вилоят ҳокимининг 1998 йил 11 июндаги 169-сонли қарорига биноан вилоят «Оила» илмий-амалий марказига асос солинди.

 Марказ вилоят хотин-қизлар қўмитаси ҳузуридаги ўз-ўзини бошқарадиган мустақил ташкилот бўлиб, ўз фаолиятини Ўзбекистон  Республикаси Конституцияси, Ўзбкистон Олий Мажлиси  томонидан қабул қилинган қонунлар ва қарорлар, Ўзбекистон  Республикаси Президентининг фармонлари ва фармойишлари, Ўзбекистон  Республикаси Вазирлар Маҳкамасининг  ва вилоят ҳокимининг қарорлари, фармойишлари ҳамда «Оила» илмий-амалий марказининг Низоми асосида иш олиб бормоқда.

 Марказнинг мақсади оилага тааллуқли бой ва сермазмун илмий анъаналарни асраб-авайлаш, улар умумбашарий қадриятлар билан уйғунлаштириш, оила ва никоҳнинг муқаддаслигини ёш авлод онгига чуқур сингдириш йўли билан оилаларнинг мустаҳкамлигини таъминлаш, эр-хотин, қайнона-келин ўртасида ҳар хил зиддиятлар келиб чиқишини олдини олиш ва ҳ.қ. 

Марказнинг асосий вазифалари қуйидагилардан иборат:

-оила ва жамият, оила ва маҳалла ўртасидаги муносабатларини йўлга қўйишни ўргатиш;

-миллий тарбияда умуминсоний қадриятларнинг ўрнини юксалтириш ва оилада уйғунлашувини таъминлаш;

-оиланинг педагогик, ижтимоий, психологик, этно-педагогик, этно-психологик муаммоларини ўрганиш;

-оиланинг ижтимоий-иқтисодий ҳолати;

-оила, аёл ва боланинг саломатлигини сақлаб қолиш;

-оилада тиббий, ҳуқуқий саводхонликни тубдан яхшилаш ва ҳимоялаш бўйича амалий фаолият кўрсатиш ва ҳ.қ.
«Оила» илмий-амалий марказининг тизими:
-Маънавий маърифий аҳлоқий-тарбиявий ишларни оммалаштириш ва тарғиб  этиш бўйича йўналиш;

-Оила социологияси ва жамоатчилик фикрини ўрганиш бўйича йўналиш;

-»Оила» илмий-амалий маркази Андижон бўлими;

-Оила саломатлигининг тиббий асосларини мустаҳкамлаш, оилани одилона режалаштириш, аёллар ва болалар саломатлигини муҳофаза қилиш бўйича йўналиш;

-Оила ҳуқуқи ва ҳуқуқий маданият  йўналиши;

-Аёллар ва болаларни муҳофаза қилиш бўйича йўналиш.

Ушбу  тизимлар бир-бири билан чамбарчас боғлиқ. Ҳар бир бажариладиган вазифа  ҳамкорликда педагог, врач-гинеколог, социолог, психолог, ҳуқуқшунос ва иқтисодчилар билан амалга оширилади.

«Оила» илмий-амалий марказида олиб борилган изланишлар давомида Оила психологияси, оила маънавияти, оила ва ҳуқуқ асослари тизимига асосий эътибор қаратилди. Ушбу тизим оилаларнинг мустаҳкамлигини таъминлаш, эр-хотин, қайнона-келин, ота-она ва фарзанд ўртасидаги ҳар хил зиддиятлар келиб чиқишини олдини олиш бўйича амалий иш олиб боради.

Ҳозирги кунда қайнона-келин, эр-хотин, фарзандлар ўртасидаги муносабат жамиятнинг асосий муаммоларидан  бири бўлиб ҳисобланмоқда, шу сабабдан «Оила» илмий-амалий марказида ёш оилаларга ва келинларга психологик маслаҳатлар берилмоқда.

«Оила» илмий-амалий марказида олиб борилган тадқиқотларга кўра марказда қуйидаги йўналишларда иш олиб борилиши аниқланди:

-Оила саломатлигини тиббий, биологик асослари.

-Оиланинг репродуктив фаолияти.

-Оила психологияси, оила маънавияти, оиланинг ҳуқуқий асослари.

-Демография ва оиланинг ижтимоий, иқтисодий истиқболи асослари.

Ёш оилаларни ўрганиш давомида ажралишларнинг қуйидаги сабаблари аниқланди:

-турмуш ўртоғининг қўполлиги;

-ота-оналар ва бошқа қариндошлар аралашуви;

-бир-бирига нисбатан бефарқлик;

-яшаш шароитининг ноқулайлиги.

 «Оила» илмий-амалий марказининг  олиб борган  ўрганишилари натижасида қайнона-келин муносабатларидаги келишмовчиликларини аниқлаш бўйича Андижон шаҳридаги «Гумбаз», «Исломобод», «Ал-Бухорий», «Саъдий» МФЙларда нотинч оилалардаги муҳит ўрганилди ва психолог ёрдамида қайнона-келин ўртасидаги муносабатлар яхшиланишга эришилди.Оилаларга ҳуқуқий, маънавий, тиббий йўналишларда маслаҳатлар берилиши юзасидан Андижон туманидаги «Хакан»ҚФЙда, Булоқбоши туманидаги «Ширмонбулоқ» ҚФЙда маслаҳат йиғинлари ташкил этилди. Бунда 26 нафар фуқарога муаммоларни ҳал қилишда амалий ёрдам берилди. 

Юқорида билдирилган фикр ва мулоҳазалардан қуйидаги хулосаларни чиқариш мумкин:

1) ҳозирда юртимизга кўрсатилаётган ғоявий ҳуружлар, «Оммавий маданият»сизликнинг турли кўринишлари асосан ёшларга, оилага таҳдид  солмоқда. Бу таҳдидлар оилани емирилишига, миллий қадриятларимизни ўзида мужассам этган оилавий муносабатларни йўқ қилинишига қаратилган;

2) «Оила» илмий-амалий Маркази ўз фаолиятида, айниқса, ёш оилаларни ижтимоий-психологик жиҳатдан қўллаб-қувватлашда, мавжуд муаммоларни бартараф этишда муҳим роль ўйнамоқда; 

3) «Оила»илмий-амалий Маркази фаолиятини ҳозирда ёш оилаларда учраётган мавжуд муаммоларни, уларнинг келиб чиқиш сабабларини, психологик омилларини илмий тадқиқотлар асосида чуқур ўрганиш мақсадга мувофиқдир. 

